
Maer nu ontdeckt ghy myn secreten
ghy doet my doen knielen al voor dat sweert.


Wat baten my u blosende kaken
Wat baten my u bruyn oogen claer
Al met u tonge gaet ghy my laken
Ghy wout dat ick om tleven waer.


Wat baten my u sneeuwitte handen
Als synse suyver en delicaet
gy neemt myn eer, gy ontdect myn schande
ghy schryft daer mee allen myn misdaet.


Maer als ic peys om de schoone woorden
Waer mee dat ghy my hebt verdoofd
Maer kondy my sulcken discorde
schoon lief ic en haddet noeyt ghelooft.


Lief twaer u schande sou ick openbaren
Hoe dat wy met malkanderen staen
Maer nu komt ghy my beswaren
Ten is schoon lief niet wel gedaen.


Aldoet sy my myn hooft af houwen
Ick en ben daerom schelm oft dief
Ic sterf ter eeren van een schoon vrouwe
Want schoon vroukens die heb ick lief


Orlof Prince, adieu ten lesten
My dunckt dat ick sterven moet
myn Siel hoort Godt, t’lyf is ten besten
tisser myn lieveken die dit my doet.




Dit is een goede warschouwinghe, voor alle jonghe lieden, soo Jongmans als Dochters, dat sy in deuchden met den anderen converseren, want quaet wort altijt gheloont, als U L. hier hebt ghelesen en ghesonghen, want het was te schrickelijck om sien, hoe den boosen vyant met dese Dochter handelde, want haer lichaem werden soo jammerlijck ghetrocken dat dicwils haer hooft afterwaerts stont, ende haer ooghen draeyden dan hier soo daer, ende schuymden uyt haren mont seer vreeslijck. Dus neemt exempel hier aen die dus lang in ondeuchde hebt gheleeft, want hy spiegelt hem wel sacht, die hem aen een ander spiegelt, en oock ghy Jongmans ende staet nae geen Dochters eere, maer laet u woort u woort zijn, ende en versoeckt niet wijders, voor alleer ghy getrouwet zijt, ende converseert met malcanderen in deuchden, want deucht ende sal niet ongheloont blijven, noch oock quaet onghestraft, daeromme hebt eenen afschrick vant quade, ende schickt u altijts tot het goede, goet werck geeft goet loon, een loon dat eewigh blijft, ende een vreuchde onverganckelijc maer eewich duert, ooc alle jonge lieden soo Dochters als Jongmans, begheeft altijt tot het ghebedt, ende wilt Godt ernstelijck bidden, dat hy u voor alsulcke lijden wilt bewaren, op dat ghy op zijnen rechten wegh moeght wandelen, ende tot zijns naems eere tot uwer salicheyt moeght leven, dat ons Godt altsamen gunne ende beware ons voor den boosen vyandt, van nu tot inder eewicheyt. AMEN. 


FINIS.

